
ᐱᕙᓪᓕᐊᔪᑦ ᑐᓴᕋᑦᓴᑦ 
  

ᒥᓂᔅᑕᐅᑉ ᑎᓕᓯᒪᔭᖏᑦ ᕿᒥᕐᕈᐃᖁᓪᓗᒋᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᒥᒃ ᐱᒋᐊᖅᑐᑦ 

ᐃᖃᓗᐃᑦ, ᓄᓇᕗᑦ (ᐃᐳᕈ 23, 2010) – ᑮᑦ ᐲᑐᓴᓐ, ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᐅᓪᓗᒥ ᐅᖃᐅᓯᖃᖅᑲᐅᔪᖅ 
ᒥᓂᔅᑕᐅᑉ ᑎᓕᓯᒪᔭᖏᑦ ᕿᒥᕐᕈᐃᖁᓪᓗᒋᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᒥᒃ ᑲᑎᒪᓯᒪᓕᖅᑐᑦ ᐱᒋᐊᕈᑎᖃᖅᓯᒪᓕᖅᑐᑎᓪᓗ 
ᐊᑕᖏᖅᑐᓂᒃ ᕿᒥᕐᕈᐃᒋᐊᖅᐸᓪᓕᐊᓂᕐᒥᒃ. 

“ᖁᕕᐊᑦᑐᖓ ᑎᓕᔭᐅᓯᒪᔪᑦ ᑲᑎᒍᓐᓇᓚᐅᕐᖓᑕ ᐱᒋᐊᕈᑎᖃᕐᑐᑎᒃ ᐸᕐᓇᐅᑎᓕᐅᕐᓂᕐᒥᒃ ᖃᓄᐃᓕᐅᕈᑎᒋᓂᐊᕐᑕᖏᓐᓂᒃ 
ᐱᒻᒪᕆᐅᔪᒥᒃ ᕿᒥᕐᕈᐃᕙᓪᓕᐊᓂᐊᖅᑎᓪᓗᒋᑦ” ᐅᖃᖅᓯᒪᔪᖅ ᒥᓂᔅᑕ ᐲᑐᓴᓂ. “ᖃᐅᔨᒪᔪᐃᓐᓇᐅᔪᒍᑦ 
ᐊᑦᑐᐃᓂᖃᕈᓐᓇᖅᑐᒻᒪᕆᐅᓂᖓᓂᒃ ᐃᒥᐊᓗᒃ ᓄᓇᕗᒻᒥᐅᓄᑦ ᓂᕆᐅᑦᓯᐊᖅᑐᖓᓗ ᕿᒥᕐᕈᒍᓐᓇᓛᕋᒃᑭᑦ ᑎᓕᔭᐅᓯᒪᔪᑦ 
ᐊᑐᓕᖁᔨᔾᔪᑎᓕᐊᒥᓂᖏᑦ. ᓇᓗᙱᑦᑐᖓ ᐊᑐᓕᖁᔨᔾᔪᑎᓕᐊᖏᑦ ᓴᖅᑭᔮᖅᑎᑦᓯᒍᑕᐅᓛᖅᑐᑦ ᑲᒪᑦᓯᐊᕐᓗᓂ 
ᐃᒥᐊᓗᖃᑦᑕᕐᓂᕐᒥᒃ ᓄᓇᕗᒻᒥ, ᑕᒪᓐᓇ ᐊᑦᓱᕉᑎᒋᒍᒪᓪᓚᕆᒃᑲᒃᑯ”. 

ᒥᓂᔅᑕᐅᑉ ᑎᓕᓯᒪᔭᖏᑦ ᐃᓚᒋᔭᖃᖅᑐᑦ ᖁᓕᓂᒃ ᑎᒥᐅᔪᓃᖔᖅᓯᒪᔪᓂᒃ ᓄᓇᕗᓕᒫᒥ ᐊᔾᔨᒌᙱᑦᑐᓂᒃ 
ᖃᐅᔨᒪᓂᖃᖅᑐᓂᒃ ᑭᒡᒐᖅᑐᖅᑕᐅᑦᓯᐊᕈᓐᓇᖁᓪᓗᒋᑦ ᓄᓇᕗᒻᒥᐅᑦ. ᓯᕗᓪᓕᖅᐹᒥ ᐱᔭᑦᓴᖃᓚᐅᖅᑐᑦ ᑎᓕᔭᐅᓯᒪᔪᑦ 
ᓂᕈᐊᖅᓯᓪᓗᑎᒃ ᑖᓇ ᐋᑕᒻᔅ, ᐊᖏᔪᖅᑳᖅ ᓄᓇᕗᒻᒥ ᖁᓪᓖᑦ ᐊᕐᓇᐃᑦ ᑲᑎᒪᔨᖏᓐᓂᒃ ᑲᖏᖅᖠᓂᕐᒥᐅᑕᐅᓪᓗᓂᓗ, 
ᐃᒃᓯᕙᐅᑕᕆᔭᐅᓂᐊᓕᖅᑐᖅ ᑎᓕᔭᐅᓯᒪᔪᓄᑦ. ᐄᓴ ᑕᑦᑕᑐᐊᐱᒃ, ᐃᒃᓯᕙᐅᑕᖅ ᐃᒃᐱᐊᕐᔪᒻᒥ ᐃᒥᐊᓗᓕᕆᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᖏᓐᓄᑦ ᓂᕈᐊᖅᑕᐅᓚᐅᖅᑐᖅ ᐃᒃᓯᕙᐅᑕᒧᑦ ᑐᒡᓕᙳᖅᑐᓂ. 

ᑕᖅᑭᐅᓂᐊᖅᑐᓂ 12-ᓂᒃ 18-ᓄᑦ, ᑎᓕᔭᐅᓯᒪᔪᑦ ᑭᒃᑯᑐᐃᓐᓇᕐᓂᒃ ᑎᒥᐅᔪᓂᓪᓗ ᐱᕕᖃᖅᑎᑦᓯᖃᑦᑕᓂᐊᖅᑐᑦ 
ᐅᖃᕐᕕᖃᕈᓐᓇᖅᑎᑦᓯᓗᑎᒃ ᐃᓱᒪᒋᔭᒥᓂᒃ ᐃᒥᐊᓗᓕᓂᕐᒧᑦ ᐱᖁᔭᕐᒧᑦ ᐊᑕᖏᖅᑐᒋᓪᓗ ᐃᓱᒫᓘᑕᐅᕙᑦᑐᓂᒃ 
ᐃᒥᐊᓗᓕᕆᓂᕐᒧᑦ ᓄᓇᑦᑎᓐᓂ. ᐅᓪᓘᓐᓂᒃ ᒪᕐᕉᓐᓂᒃ ᑲᑎᒪᕋᑖᓚᐅᖅᑎᓪᓗᒋᑦ ᐸᕐᓇᐅᑎᖃᓚᐅᖅᑐᑦ ᑎᓕᔭᐅᓯᒪᔪᑦ 
ᐋᖅᑭᑦᓱᐃᓚᐅᕐᒥᔪᑦ ᖃᐅᔨᓴᖅᑕᐅᒋᐊᓕᓐᓂᒃ, ᐋᖅᑭᑦᓱᐃᓪᓗᑎᓪᓗ ᑐᓴᐅᒪᖃᑦᑕᐅᑎᓂᕐᒧᑦ, ᑐᓴᕆᐊᕐᕕᖃᖃᑦᑕᓂᕐᒧᑦ, 
ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐱᓕᕆᔾᔪᑎᑦᓴᓂᒃ ᑲᔪᓯᑦᓯᐊᕐᓂᖃᖁᓪᓗᒍ ᕿᒥᕐᕈᓂᐅᓂᐊᖅᑐᖅ. 

ᐊᔾᔨᐅᙱᑦᑐᒥᒃ ᐱᕕᖃᑦᓴᖃᕐᕕᐅᓂᐊᖅᑐᖅ ᐃᓚᐅᖃᑕᐅᔪᓕᒫᓄᑦ ᐅᖃᕐᕕᖃᕈᓐᓇᕐᓗᑎᒃ ᐅᖃᐅᓯᖃᕐᓗᑎᓪᓗ 
ᐃᓱᒪᒋᓯᒪᔭᒥᓂᒃ ᑲᒪᑦᓯᐊᕐᓗᓂ ᐃᒥᐊᓗᖃᑦᑕᓂᕐᒧᑦ ᓄᓇᕗᒻᒥ,” ᐅᖃᖅᓯᒪᔪᖅ ᐃᒃᓯᕙᐅᑕᖅ ᐋᑕᒻᔅ. “ᑎᓕᔭᐅᓯᒪᔪᑦ 
ᑲᑎᒪᖃᑦᑕᓛᖅᑐᑦ ᑐᓴᕆᐊᕐᕕᖃᖃᑦᑕᕐᓗᑎᓪᓗ ᐃᓘᓐᓇᑦᓯᐊᖏᓐᓂ ᓄᓇᓕᓕᒫᓂ ᓄᓇᕗᒻᒥᐅᓕᒫᑦ 
ᐱᕕᖃᖅᑎᑕᐅᖁᓪᓗᒋᑦ ᐱᔭᕆᐅᓕᖏᑦ ᐃᓱᒪᒋᔭᖏᓪᓗ ᐃᓱᒪᑦᓴᖅᓯᐅᕈᑕᐅᒍᓐᓇᖁᓪᓗᒋᑦ ᕿᒥᕐᕈᕙᓪᓕᐊᑎᓪᓗᒋᑦ 
ᓇᓗᓇᐃᖅᑕᐅᓯᒪᓪᓗᑎᓪᓗ ᐊᑐᓕᖁᔨᔾᔪᑎᓕᐊᑦᑎᓐᓂ ᒥᓂᔅᑕᒧᑦ.” 

### 

ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑑᒃ: 

ᓂᒃ ᐹᔅᑳᔅᑭ      ᑖᓇ ᐋᑕᒻᔅ 
ᒥᓂᔅᑕᐅᑉ ᑮᓇᐅᔭᓕᕆᔨᒃᑯᑦ ᐊᓪᓚᕝᕕᖓᓂ   ᐃᒃᓯᕙᐅᑕᖅ, ᒥᓂᔅᑕᐅᑉ ᑎᓕᓯᒪᔭᖏᑦ ᕿᒥᕐᕈᐃᖁᓪᓗᒋᑦ 
       ᐃᒥᐊᓗᓕᕆᓂᕐᒧᑦ ᐱᖁᔭᕐᒥᒃ 
 (867) 975-5007  (867) 645-3477 

